ABSTRAKT
Problem radioaktivnog gasa radona izaziva veliku pažnju naučnih i stručnih krugova u svijetu. Razlog je taj što radon i njegovi produkati raspada daju i više od pedeset posto od ukupne efektivne doze koju čovjek dobija od prirodne radijacije. Glavni doprinos izloženosti čovjeka radioaktivnom gasu radonu dolazi usljed njegove inhalacije. Zahvaljujući činjenici da se radon dobro  rastvara u vodi, radon se može pomoću nje transportovati na velika rastojanja. To se prvenstveno odnosi na podzemne vode koje često prolaze kroz stijene bogate prirodnim uranom i njegovim produktima raspada. Pri radioaktivnom raspadu Ra-226, uzmaklo jezgro radona se otpušta u vodu i zato podzemne vode mogu sadržati značajne koncentracije radona. Iz tog razloga značajan doprinos izloženosti radonu i njegovim produktima raspada dolazi od ingestije vode za piće iz podzemnih izvora, kopanih i bušenih bunara. 

Izlaganje stanovništva visokim koncentracijama gasa radona, kao i unošenje velikih koncentracija aerosola kratkoživećih produkata raspada radona, dovodi do ozračivanja prvenstveno organa za disanje, koje može prouzrokovati kancer pluća (radon je svrstan u  kancerogene supstance klase I ). Smatra se da je radon, poslije pušenja drugi najveći uzrok kancera pluća. U slučaju konzumiranja visokoradonskih voda, najviše su ugrožene osjetljive ćelije unutar abdomena. Kancer želudca dovodi se u vezu i sa povećanom koncentracijom radona u vodi za piće. 

Neka područja Tuzlanske regije imaju velike probleme sa nedostatkom kvalitetne vode za piće. Jedini realni dugoročni vodeni resurs ove regije je jezero Modrac, najveće akumulacijsko jezero u Bosni i Hercegovini. Voda iz ovog jezera trenutno se koristi isključivo u industrijske svrhe, jer problem otpadnih voda koje se ispuštaju u ovu akumulaciju sa obližnjih ugljenih kopova i jalovišta, industrijskih postrojenja, i svakim danom sve izraženijih komunalnih otpadnih voda još nije riješen.
Da bi riješili potrebe za pitkom vodom, građani su primorani da kopaju i buše bunare. Na području Tuzlanske regije i čitave BiH, veoma su rasprostranjeni kopani bunari, a u zadnje vrijeme, razvojem i pojeftinjenjem tehnike bušenja zemljišta i bušeni bunari. Ova aktivnost se na ovom području, kao i u čitavoj Bosni i Hercegovini, vrši stihijski i bez prethodno izvršenih hemijskih i radioloških analiza zemljišta i uzoraka vode. Ovaj region poznat je kao rudarsko područje, čiju životnu sredinu opterećuju snažna termoenergetska postrojenja i ostala teška industrija, koja daju i određeni doprinos u tehnološkoj modifikovanoj prirodnoj radioaktivnosti. 
Cilj ove magistarske teze bio je istraživanje koncentracije aktivnosti radona u vodama Tuzlanske regije. Prvenstveno se istraživala koncentracija radona u vodama iz bušenih i kopanih bunara. Eksperimentalni dio ovog magistarskog rada realizovan je pomoću multiparametarskog radon sistema AlphaGUARD PQ2000 PRO (Genitron Instruments - Frankfurt). Prirodno-matematički fakultet Univerziteta u Tuzli formirao je Laboratoriju za detekciju radona u svim ambijentalnim sredinama i istraživanja koja su izvršena u ovom radu su prva takva ispitivanja u BiH. Istraživanja su vršena u periodu od novembra   2006. godine do maja 2007. godine, da bi se pouzdano pratile varijacije koncentracije radona i u zavisnosti od meteoroloških promjena. 

